Kuis vanaimä kahruga mustikil käve
Seo luu kõnõl mullõ esä.

Hää hulga aastit tagasi oll´ mu vanaimä mõtsa mustikile lännü. Mustikit oll´ olnu nigu murdu. Vanaimä kor´as silmi maast nõstmata ja sai peägi pangi täüs. Ei tiiäki, mille pääle, a vanaimä oll´ üle ola sälä taadõ kaenu ja näünü, et kahr om mõtsan. Vanaimä hiitü, rüükse ja juusksõ kodu poolõ ja jätse pangi sinnäpaika. Kahr hiitü rüükmise pääle ja pandsõ tõsõlõ poolõ ajama. 
Vanaesä oll´ koton ja kullõl vanaimä ütsipulgi üle. Uursõ kah, et kohe tä pangi jätse. No ega sõst kallist pangi saa ei mõtsa jättä ja päälegi oll´ pang marju täüs kor´at. Vanaesä võtsõ püssä ola pääle ja läts mõtsa. Mõtsan nägi tä pangi ja välläkakut mustikapõõsaid. Ja imelikku haigu oll´ kah tunda. Ei tiiä, kas kahr tegi hinnäst täüs?
Vanaesä võtsõ pangi, läts kodu ja seos kõrras oll´ asi lahendatu. 

